
REPUBLIKA E SHQIPERISE

MINISTRIA E FINANCAVE DHE EKONOMISE
DREJTORIA E APELIMIT TATIMOR




Nr. _____/       Prot.





               Tiranë, më___.___._____
V E N D I M

Drejtoria e Apelimit Tatimor, në zbatim të kreut XIII të Ligjit nr. 9920, datë 19.05.2008 “Për Procedurat Tatimore në RSH”, mori në shqyrtim kërkesën ankimore që i përket:

KËRKUES: 
__________
OBJEKTI: 
 Ankim ndaj aktit administrativ Njoftim Vlerësimit për detyrime ku janë pasqyruar detyrimet si më poshtë:
	Nr
	Tatimi
	Periudha
	Detyrimi
	Lekë
	Përshkrimi 

	1


	Tatim Fitimi

	2018
	Ulje Humbje
	1,463,457
	Ligji 8438 datë 28.12.1998 “Për Tatimin mbi të Ardhurat” i ndryshuar, neni 20


Drejtoria e Apelimit Tatimor  konstaton se janë plotësuar kërkesat ligjore për marrjen në shqyrtim, kërkesa këto të përcaktuara në pikat 1, 2 dhe 3 të nenit 106, neni 107 dhe Udhëzimin e MF nr. 24, datë 02.09.2008 pika 106 e në vijim, pasi: 

· Akti administrativ i ankimuar, është objekt apelimi, sipas pikës 1, neni 106 të Ligjit nr. 9920, datë 19.05.2008 “Për Procedurat Tatimore në RSH”.

· Kërkesa për apelim është paraqitur brenda afatit ligjor. 
· Lidhur me kërkesën për pagimin e detyrimit tatimor, objekt ankimi, konstatojmë se Njoftim Vlerësimi nuk ka të njoftuar dhe nuk përmban detyrim tatimor, por është ulje humbje.

      * * *
Drejtoria e Apelimit Tatimor pasi shqyrtoi me hollësi dhe objektivitet kërkesën për apelim të subjektit dhe argumentat e parashtruara në të, dokumentacionin e të gjithë procedurave dhe praktikës së mbajtur deri në nxjerrjen e aktit zyrtar për ulje humbje, në respektim të kërkesave të Nenit 108 “Kompetencat për shqyrtimin e Ankimit Tatimor” të Ligjit nr. 9920, datë 19.05.2008 “Për Procedurat Tatimore në R.Sh”, konstaton se:

Drejtoria e Kontrollit Tatimor në zbatim të nenit 29 të Ligjit nr.8438 datë 28.12.1998 “Për Tatimin mbi të ardhurat” i ndryshuar për verifikimin formal të përputhshmerisë të të dhënave të pasqyrave financiare, deklaratave tatimore dhe informacionit tjetër disponues të organit tatimor për vitin 2018, ka mbajtur aktin për ulje humbje për tatimpaguesin. Nga verifikimi i Pasqyrave Financiare dhe deklaratës së Tatim Fitimit për vitin 2018, ka rezultuar se tatimpaguesi nuk ka realizuar të ardhura, si dhe aktiviteti  i tij për këtë periudhë është me humbje fiskale në vlerën 1,680,780 lekë (shpenzime fiskale ku shpenzimet e sigurimeve shoqërore janë në vlerën 217,323 lekë). Subjekti ka deklaruar vetëm shpenzime dhe në të njëjtën kohë nuk ka realizuar të ardhura për këtë periudhë dhe në zbatim të Ligjit 8438, datë 28.12.1998 “Për Tatimin mbi të Ardhurat” i ndryshuar, neni 20 ”Shpenzime të njohura” ku përcaktohet se: “Për përcaktimin e fitimit të tatueshëm në Republikën e Shqipërisë njihen si shpenzime ato që kryhen për qëllime fitimi, sigurimi dhe ruajtje të fitimit, në masën që këto shpenzime provohen dhe dokumentohen nga tatimpaguesi, si dhe kur janë objekt i kufizimeve të specifikuara nga ky ligj” dhe Udhëzimit nr.5, datë 30.01.2006, pika 3.5, gërma a, për periudhën tatimore 2018, vlera e humbjes prej 1,463,457 lekë, do të konsiderohet si shpenzim i panjohur për efekte tatimore.

                                                                         * * *
Tatimpaguesi kundërshton rivlerësimin e kryer duke parashtruar në mënyrë të përmbledhur: se është shoqëri me përgjegjësi të kufizuar e cila ka si objekt kryesor punime ndërtimi, planifikimi, projektimi, përfshirë por pa u kufizuar në ndërtime civile dhe industriale, punë publike, etj. Ortaku i vetëm i shoqërisë është nje shoqëri tjeter, e cila është një kompani  me objekt zhvillimin e pasurive të paluajtshme , investimin në infrastrukturë dhe turizmin. Veprimtaria e kesaj te fundit lidhet ngushtë me veprimtarinë e saj, duke qenë nënkontraktori kryesor  për pjesën e punimeve. Shoqëria operon me punime ndërtimi, planifikimi, projektimi,  të cilat duan kohë në përmbushjen e qëllimit, realizimin dhe njohjen e të ardhurave. Sipas nenit 20 të Ligjit 8438 “Për Tatimin mbi të Ardhurat”, të përmendur nga inspektori si bazë për pakësimin e humbjes fiskale, nuk përmendet periudha për sigurimin dhe realizimin e fititmit brenda vitit fiskal. Ndërkohë  Neni 27 “Mbartja e Humbjeve” pika 1 i jep të drejtën shoqërisë të mbart humbjen e realizuar për tre vitet fiskale në vijim. Në zbatim të Udhëzimit nr.5, datë 30.01.2006 “Për Tatimin mbi të Ardhurat” pika 3.5 gërma a, shpenzimet e shoqërisë për vitin 2018 janë  kryer në interes  të drejtpërdrejtë për funksionimin dhe vijimësinë e aktivitetit ekonomik të shoqërisë, pavarësisht se gjatë kësaj periudhe nuk janë gjeneruar të ardhura. Shpenzimet kryesore janë për paga për menaxhimin e veprimtarisë ekonomike dhe pjesa tjetër për rrjedhën normale të veprimtarisë si më poshtë:  
	Nr. 
	Shpenzime sipas kategorive
	Shuma lekë

	1
	Pagat e personelit
	1,301,328

	2
	Kontribute Sigurime Shoqërore  dhe Shëndetësore
	217,332

	3
	Taksa Vendore
	84,739

	4
	Shërbime Bankare
	21,930

	5
	Humbje nga këmbimet valutore
	55,452

	
	Total
	1,680,780


Personeli i shoqërisë është administratori i cili pjesën më të madhe të vitit është jashtë Shqipërisë për mbarëvajtjen e shoqërisë dhe lidhjen e kontratave të reja dhe një punonjës i rekrutuar për mbarvajtjen e shoqërisë në Shqipëri në përditshmërinë e saj. Të gjitha shpenzimet janë të dokumentuara dhe të deklaruara gjatë vitit në sistemin e tatimeve.
                                                                        * * *
Drejtoria e Apelimit Tatimor, pas shqyrtimit të pretendimeve të tatimpaguesit, të dhënave të aktit për uljen e humbjes dhe pasi hulumtoi në dispozitat ligjore në fuqi, fillimisht sjell në vëmendje se Ligji nr. 8438, datë 28.12.1998 “Për Tatimin mbi të Ardhurat”, në nenin 19 përcakton se “Fitimi i tatueshëm për periudhën tatimore përcaktohet në bazë të bilancit dhe të anekseve të tij, që duhet të jenë në përputhje me ligjin “Për kontabilitetin dhe pasqyrat financiare”, me dispozitat e këtij ligji, si dhe me aktet nënligjore të nxjerra nga Ministria e Financave për këtë qëllim”. 
Nëpërmjet kësaj dispozite, është sanksionuar se fitimi i tatueshëm i shoqërisë duhet të bazohet në të dhënat e bilancit financiar të shoqërisë, i cili hartohet në përputhje me rregullat e përcaktuara në Standardet Kombëtare të Kontabilitetit. Rezultati ushtrimor sipas pasqyrave financiare dhe pas korrigjimeve fiskale (përfshirjen e shpenzimeve të panjohura) tatohet në përputhje me shkallën tatimore në fuqi. Por, ky rezultat nuk mund të kufizohet vetëm në realizimin e fitimit, pasi shoqëria mund të rezultojë me humbje gjatë një periudhe kontabël dhe fiskale. Në Ligjin nr. 8438, datë 28.12.1998 “Për Tatimin mbi të Ardhurat”, neni 27 ka parashikuar duke pranuar se rezultati i një tatimpaguesi mund të jetë humbje, e cila për efekte fiskale nuk mund të mbartet më shumë se 3 periudha. Pika 1 e këtij neni përcakton se “Në rast se fitimi i tatueshëm në një periudhë tatimore rezulton negativ, humbjet e rezultuara mund të mbulohen me fitimet në tri periudhat e ardhshme tatimore, sipas parimit ‘‘humbja e parë më përpara se ajo e fundit”. Pra, ligjvënësi jo vetëm që ka parashikuar se rezultati i një tatimpaguesi mund të jetë humbje, por gjithashtu ka vendosur dhe afatet për njohjen e kësaj humbje për efekte fiskale. Duke qënë se në parim humbja vjen për shkak se shpenzimet gjatë një periudhe janë më të larta se të ardhurat e realizuara, për të verifikuar saktësinë e humbjes së deklaruara nga tatimpaguesi, administrata tatimore duhet të verifikojë nëse këto shpenzime janë të njohura për qëllime të përcaktimit të fitimit të tatueshëm. 
Ligji nr. 8438, datë 28.12.1998 “Për Tatimin mbi të Ardhurat”, neni 20, ka të përcaktuar saktë se kush do të konsiderohet shpenzim i njohur dhe dokumentacionin e domosdoshëm për njohjen e shpenzimeve “...njihen si shpenzime ato që kryhen për qëllime fitimi, sigurimi dhe ruajtje të fitimit, në masën që këto shpenzime provohen dhe dokumentohen nga tatimpaguesi, si dhe kur janë objekt i kufizimeve të specifikuara nga ky ligj…”
Në bazë dhe për zbatim të këtij Ligji, Ministri i Financave, në paragrafin 3.5 të Udhëzimit nr. 5, datë 30.01.2006, përcakton në mënyrë më të detajuar shpenzimet e njohura dhe kushtet që duhen plotësuar që shpenzimet të zbriten për efekt të përcaktimit të fitimit të tatueshëm. Sipas udhëzimit, 
“Shpenzime të njohura janë ato që kryhen për qëllime të biznesit, që synojnë sigurimin dhe ruajtjen e të ardhurave. Këto janë të gjitha shpenzimet (përfshirë shpenzimet e jashtëzakonshme) e biznesit, me përjashtim të atyre që janë kryer me qëllim formimin dhe rritjen e kapitalit. Shpenzimet e njohura janë kryesisht shpenzime të destinuara për të ruajtur ekzistencën e kapitalit si burim i të ardhurave dhe për të siguruar në kohën e duhur riformimin apo zëvendësimin e kapitalit (p.sh amortizimi). Shpenzimet e njohura janë shpenzime që njihen si të zbritshme nga të ardhurat për përcaktimin e fitimit të tatueshëm. Për të qënë të njohura (të zbritshme) shpenzimet duhet të përmbushin këto kushte: 

“a. të jenë kryer në interes të drejtëpërdrejtë të veprimtarisë ekonomike prej së cilës realizohen të ardhurat ose të jenë të lidhura me drejtimin normal të aktivitetit të tatimpaguesit;

b. të jenë kryer ose të jenë përballuar efektivisht dhe të jenë të mbështetur në dokumente justifikuese të njohura ligjërisht;

c. të jenë pasqyruar nëpërmjet një veprimi kontabël duke pakësuar aktivet neto;

ç. në çdo rast shpenzimet duhet të jenë të provuara nga tatimpaguesit me dokumentacionin përkatës ligjor. Dokumente të përdorura si bazë për justifikimin e shpenzimit, për efekt tatimor, është fatura tatimore me TVSH, fatura e thjeshtë tatimore, faturat e leshuara nga persona jo-rezidentë që nuk janë të regjistruar në organet tatimore shqiptare dhe çdo dokument tjetër i lëshuar nga ente ose organizma juridike (p.sh. Ambasada të huaja, organizma ndërkombëtare, Zyra pune, Komisariate Policie, etj.)”
Pra, një shpenzim duhet të plotësojë disa kushte për t’u zbritur gjatë përllogaritjes së fitimit të tatueshëm, ku një rëndësi të veçantë merr qëllimi i kryerjes së këtij shpenzimi. Neni 21 i Ligjit për Tatimin mbi të Ardhurat parashikon se një shpenzim zbritet kur ai kryhet jo vetëm për qëllime të fitimit, por edhe për qëllime të ruajtjes dhe sigurimit të fitimit. Në vijim, Udhëzimi për Tatimin mbi të Ardhurat përcakton se shpenzimi njihet si i zbritshëm jo vetëm kur kryhet në interes të drejtëpërdrejtë të veprimtarisë ekonomike prej së cilës realizohen të ardhurat, por edhe kur këto shpenzime janë të lidhura me drejtimin normal të aktivitetit të tatimpaguesit. 
Në rastin konkret, pagat e administratorit dhe të punësuarit janë shpenzime për administrimin e shoqërisë, të cilat janë shpenzime të periudhës dhe nuk varen nga të ardhurat e realizuara gjatë periudhës. Gjithashtu, taksat vendore, shpenzimet bankare dhe humbjet nga kursi i këmbimit, janë shpenzime fikse të cilat nuk lidhen drejtpërdrejtë me ndonjë të ardhur dhe për këtë shkak duhet të përfshihen në shpenzimet e përgjithshme të shoqërisë. 

Shpenzimet e pasqyruara nga shoqëria në pasqyrat financiare dhe deklaratën e tatimit mbi fitimin, janë shpenzime të cilat lidhen detyrimisht me drejtimin normal të aktivitetit të tatimpaguesit, pasi pagesat e kryera për administratorin dhe një të punësuar kanë si qëllim pikërisht drejtimin dhe administrimin e shoqërisë. I njëjti arsyetim vlen dhe për taksat vendore, shpenzimet bankare dhe humbjet nga kursi i këmbimit, të cilat janë shpenzime të përgjithshme të shoqërisë, janë të pandryshueshme nga sasia e mallit të prodhuar apo shërbimit të dhënë dhe lidhen tërësisht me funksionimin e shoqërisë. Ndryshe do të ishte nëse tatimpaguesi do të përfshinte në shpenzimet e periudhës pagat e punonjësve të prodhimit, të cilat duhet të kontabilizohen si inventar, apo pagat e punonjësve të tjerë të cilët nuk lidhen me administrimin e shoqërisë apo me prodhimin, por konstatohet se nuk kanë realizuar efektivisht punë. 
Ndërsa, në rastet kur  këto shpenzime janë shpenzime të përgjithshme të shoqërisë dhe nuk lidhen drejtpërdrejtë me të ardhurat, ato njihen për efekte të përcaktimit të fitimit të tatueshëm, nëse plotësojnë njëkohësisht dhe kushtet e tjera si kryerja efektive, të jenë pasqyruar në kontabilitet dhe të jenë të justifikuara me dokumente ligjore, si fatura tatimore etj.
Sa më sipër, Drejtoria e Apelimit Tatimor bazuar në Ligjin Nr.9920, datë 19.5.2008 “Për Procedurat Tatimore në R.Sh-së ”, i ndryshuar, nenet 106, 107, 108 dhe Udhëzimin Nr. 24, datë 02.09.2008 (i ndryshuar), në zbatim të tij, pika 108.3.3,  gërma  c),

V E N D O S I:

· Shfuqizim i aktit administrativ objekt ankimi, Njoftim Vlerësimit për detyrime ku janë pasqyruar detyrimet si më poshtë:

	Nr
	Tatimi
	Periudha
	Detyrimi
	Lekë

	1
	Tatim Fitimi

	2018
	Ulje Humbje
	1,463,457


Në zbatim të nenit 109 pika 3, të Ligjit Nr.9920 datë 19.05.2008, “Për Procedurat Tatimore në R.Sh”, i ndryshuar, vendimi i Drejtorisë së Apelimit Tatimor, është i detyrueshëm për zbatim nga organi i administratës tatimore që ka bërë vlerësimin tatimor dhe nuk apelohet prej tij.

      DREJTOR I APELIMIT TATIMOR

